Ямьле яз!
(Мәктәпкә әзерлек төркеме)
Люция ЗЫЯТДИНОВА,

Казандагы 314 нче балалар бакчасының I квалификация категорияле тәрбияче
Максат:

– балаларның табигатьнең язга гына хас булган үзенчәлекләре, туган ягыбыз урманнарында яшәгән кыргый җәнлекләр, җылы яктан кайта торган кошлар турында белемнәрен ныгыту;
– логик һәм иҗади фикерләү сәләтен үстерү;

– матур әдәбият әсәрләрен, халык фольклорын яратырга өйрәтү, аларны сөйләмдә куллану:

– табигатьнең матурлыгын күрергә, аны яратырга өйрәтү.
Балалар кунаклар белән исәнләшәләр:
– Исәнмесез! Хәерле көн! Рәхим итегез! 

Тәрбияче. Бүген мин дәресебезне табышмак укудан башлыйм:

Боз һәм кар эреде,

Сулар йөгерде,

Егълап елгалар
Яшьләр түгелде. 

Көннәр озая,

Төннәр кыскара

Бу кайсы вакыт

Я, әйтеп кара? (Яз көне)
Тәрбияче. Әйе, балалар, бу табышмак яз, язгы табигать турында. Бу шигырь-табышмакны кем язган? (Г.Тукай.)
Тәрбияче. Язгы табигать нинди була? Схемага карап сөйләп күрсәтик.

(Кояш ныграк җылыта. Көннәр җылына. Кар эри, тамчылар тама. Гөрләвекләр ага. Яшел үлән шытып чыга. Агачларның бөреләре зурая һәм ачыла. Агачлар яфрак яра. Кешеләр юка киемнәр кияләр. Җәнлекләр уяналар: аю, керпе. Куян тунын алыштыра. Җылы яктан кошлар кайта: кара каргалар, сыерчыклар, карлыгачлар, тургайлар һ.б.)

(Балалар суда көймә йөздереп уйныйлар.)
Тәрбияче. Без сезнең белән Яз турында шигырьләр һәм мәкальләр, әйтемнәр өйрәндек, әйдәгез искә төшерик һәм сөйләп күрсәтик.

1) Мөнир Мазуновның «Яз килә» шигыре:
Күктән кояш елмая

Гөрләвекләр агалар

Каңгылдашып торналар

Тезелеп үтте бая.

Кара каргалар килде

Түбәдән тамчы тама.

Көндез көн җылы була

Суыта кичкә таба.

Инешләрдә коена

Каналтанып үрдәк, каз

Җирне яшәртеп безгә

Гөлләр алып килә яз.

2) Мәкаль, әйтем, табышмаклар:
►
Язның бер көне бөтен елны туйдыра.

►
Апрель җитсә, яз җитәр,

Эреп агып кар китәр.

►
Язгы эш – көзге уңыш.

►
Кояш юк – көн юк,

Көн юк – тереклек юк.

►
Язын сыерчык иртә килсә, җылы булыр.

►
Утта янмый, суда батмый. (Боз)
Тәрбияче. Бүген мин сезгә «Язгы урман» рәсемен алып килдем. Игътибар белән карагыз. Сез рәсемдә нәрсәләрне күрәсез, алар нинди?

●
Яз (нинди?) кояшлы, җылы, җилле, күңелле.

●
Урман (нинди?) тын, куе, йокыга талган сыман.

●
Чыршы (нинди?) яшел, энәле, биек, зур, сагызлы.

●
Кар (нинди?) ак, йомшак, юеш, җепшек.

●
Куян (нинди?) ак, куркак, озын колаклы, йомшак.

●
Саескан (нинди?) аклы-каралы, озын койрыклы, матур, йомшак.

●
Җил (нинди?) юеш, салкын, чирәмле, дымлы.

●
Елга (нинди?) зур, тирән, салкын.
«Үрмәкүч оясы» уены.
Тәрбияче. Дөрес һәм матур итеп җөмләләр төзегез.
1) Чыршы агачы урманда үсә.
2) Саескан усак агачының ботагында утыра.

3) Куян тау битеннән чаба.

4) Җир өстендә кар ята.

5) Песнәкләр куактан бөҗәкләр чүплиләр.

6) Кошлар һавада очалар.

7) Карама агачы тау битендә үсә.

8) Елгада боз кузгала.

9) Каен агачы урманда үсә.

Тәрбияче. Балалар, күзләрегезне йомыгыз. Күз алдына китерик әле: без сезнең белән шушы сихри урман эченнән барабыз.

– Сез нинди тавышлар ишетәсез?

1) Мин песнәкләрнең чыркылдашкан тавышын ишетәм.

2) Агач ботакларының чытырдап сынган тавышын ишетәм.

3) Тиеннең чикләвек ваткан тавышын ишетәм.

4) Тукранның тукылдаган тавышын ишетәм.

5) Куянның сикерә-сикерә чапкан тавышын ишетәм.

6) Чылтырап аккан елга тавышын ишетәм.

– Урманда сез нинди исләр сизәсез?

1) Язгы, саф җылы һава исен сизәм.

2) Чыршы агачының сагыз исен сизәм.

3) Дымлы, юеш җир исен сизәм һ.б.

– Кулыгыз белән тотып карап нәрсәне тоясыз?

1) Кар йомшак, салкын, җепшек.

2) Каен агачының кәүсәсе шома.

3) Чыршының ылысы энәле, чәнечтерә.
4) Куян йомшак, кечкенә, матур, колаклары озын.

5) Песнәк кечкенә, йомшак, каурыйлары шома.

– Нәрсәнең тәмен татып карап була?

1) (Елгадагы суның) Су салкын, тәмле.

«Яз килә» уены
Тәрбияче. Балалар, урманда нинди җәнлекләр яши? (Аю, куян, керпе, төлке, бүре, тиен һ.б.) 
Тәрбияче. Әйдәгез, схемага карап, алар турында табышмаклар уйлыйбыз.
1) Кош түгел, ботакта утыра,

Төлке түгел, койрыгы йомшак.

Мич түгел, туны җылыта.

Ул нәрсә? (Тиен)
2) Урманда яши, кызыл-сары төстә, ит белән туклана, әкиятләрдә хәйләкәр. Бу нәрсә? (Төлке)
3) Озын колаклы, кечкенә койрыклы, куркак, сикерә-сикерә чабам. Бу нәрсә? (Куян)
4) Урманда улый, йөри, йөгерә, ит белән туклана. Бу нәрсә? (Бүре)
5) Йомшак, ләкин песи түгел.

Колагы озын, ләкин ишәк түгел,

Кәбестә ярата, ләкин кәҗә түгел.

Бу нәрсә? (Куян)
Тәрбияче. Балалар, җылы яктан иң беренче булып кайсы кош кайта? Безгә яз җитүен хәбәр итә. (Кара карга.)
(Музыка уйный «Кара карга» керә.)
Кара карга. Исәнмесез, балалар! Мин килеп җиттем. Миннән соң күп кенә дусларым очып кайтачак. Ә сез аларны беләсезме? Менә мин сезгә табышмак-хат алып килдем.

Балалар. Рәхмәт сиңа, Кара карга!

(Конвертта кош рәсемнәре, балалар, рәсемгә карап, кошлар турында сөйлиләр.)

1) Кара каргалар кайтуын яз башлану дип исәплиләр. Алар март урталарында кайталар. Каурыйлары кара төстә, томшыгы каты, шул каты томшыгы белән суалчаннар таба.

2) Сыерчыкны балалар оя ясап көтеп алалар. Алар ояга парлап урнаша, матур каурыйлары белән кеше күңеленә ямь өстиләр.
3) Тургай кырлар өстендә сайрый. Алар ояларын җиргә, үлән арасына ясыйлар.

4) Күке, бөҗәкләр күбәйгәч, апрель ахырларында кайта. Алар йомыркаларын чит ояга сала, йонлач кортларны күпләп юк итәләр.

5) Карлыгач бөҗәкләр күбәйгәч кайта. Алар ояларын йорт түбәсе кыекларына, тәрәзә кәрнизләренә ясыйлар, чебен-черкине һавада очканда ук тотып алалар.

6) Сандугачлар май башларында кайталар. Алар озын койрыклы, күзләре кара, бик матур итеп сайрыйлар.

Тәрбияче. Балалар, кошлар – табигатьнең бизәге. Матур-ялтыравыклы каурыйлары белән кеше күңеленә ямь өстиләр, алар корткычларга каршы көрәшәләр.

Әйдәгез, балалар, «Язгы урман» рәсемен җанландырып күрсәтәбез. (Әйберләрне (агачлар, куян, елга, песнәкләр һ.б.) җанландыру алымын куллану.)
